
TAO TEH KING.










⁂




Lao Tze, sabagi djoega Khong Tjoe, ada hidoep dalem satoe djeman jang sanget kaloet, koetika dijnastie Tjhioe soedah ampir berächir, maka tiada heran kaloe dalem peladjarannja ia ada bitjaraken djoega soeal menentremken negri jang djadi toedjoeannja kabanjakan orang boediman dan poedjonggo-poedjonggo di itoe djeman.

Disini Lao Tze tjoba petjahken itoe soeal jang sanget roewet dengen satjara saderhana, jaitoe negri jang besar atawa koeat haroes beladjar aken berlakoe rendah dan lemah-lemboet pada negri negri tetangga jang ketjilan, sabagi daja boeat dapetken persatoean jang didasarken atas kaädilan, boekan dengen goenaken paksa'an jang bersifat menjarang dan menaloekin. Itoe tjonto dari sifatnja soengei ada terang sekalih. Satoe soengei mendjadi besar lantaran banjak laen-laen soengei ketjil jang toempahken aernja. Aer dari itoe soengei-soengei ketjil tida nanti mengalir pada itoe soengei besar djikaloe ia tida terletak lebih rendah dari jang laen-laen. Begitoelah dari karendahannja maka itoe satoe soengei bisa mendjadi besar, seperti djoega saorang prampoean jang lemah-lemboet bisa perboedakin satoe lelaki jang gagah dan berkoeasa.


Lao Tze tida soeka pada peperangan dan tentangin segala kakerasan sebab, dengen perhatikan sifatnja Natuur, ia dapet liat dengen terang jang orang bisa sampeken maksoednja dengen lebih gampang kapan berlakoe rendah dan saderhana, zonder timboelken bentrokan dan kakaloetan. Satoe negri besar dan tegoeh jang dengen singkirken sifat angkoeh dan bangga bisa berlakoe rendah pada tetangganja jang ketjil dan lemah,

